
Jaji di mulakata memen, 
duniaan nanna galung 
suanen 
dapanyunyuaang 
kole'a Alatala. 



Jaji tutulanna kenang. Di mulakataan kosanpi jalu 
atuntuan. Kosan jalu arabator. 
Andian poang inang awan 
danum bajalamen yang 
tabolong-bolong. Ibona 
danumen inang araun 
poang jaluun. 
Jaji Sumangata 
Alatala dinen 
malayang-layang 
maruangina inang 
ibona danumen.



Jaji dabele kole'a Alatala araun. Jaji barik manjarum 
Alatala, “Adariko jalu arawangen,” ingka kenang. Jaji 
barik adari jalu arawangen. Yang jalu arawangen dinen 
daasan asoon. Jalu araunen daasan malamen. Jaji 
tampus barik malamen nanna asoon, dinen 
iasan aso yang 
mulakataan.



Jaji barik manjarum bapi Alatala, “Danumen dinen 
arung ipasilaanang. Arung idintarai,” ingka kenang. Jaji 
kenang tapat, danum dinen daintarai. Jalu paintaraien 
dinen daasan barik suanen. Jaji barik maro ibo di 
galung suanen dinen andian danum. Maro inyaungenpi 
andian danum. Jaji tampus barik malamen nanna 
asoon, dinen iasan aso yang kaduaan.



Jaji barik manjarum bapi Alatala, “Danum yang 
inyaunga galung suanen arung ipasilao'ang,” ingka. 
“Arung timbul jalu akaringen,” ingka kenang. Jaji 
kenang tapat. Jaji jalu yang akaringen dinen daasan 
barik tana'. Yang danumen dinen daasan jawaan. Jaji 
dabele jalu dinen kole'a Alatala, maam kausa  
           dabelena.



Jaji manjarum bapi Alatala, “Jaji tana'en, 
painsaluanangko ambata jalu tio’en. Arung asuli 

inang ambata baranana jalu ambua'en, 
      Ambata baranana jalu tio’en 

yang pandeen barasel 
itiang banyia', ambata 

akat bua'en,” 

ingka kenang. 



Jaji kenang tapat. Jaji tampus barik malamen nanna 
asoon, dinen iasan aso yang kataluun.



Jaji dapolana dinen dua baranana. Baraa duana 
poangsi yang seraan akeke' kakapit. 
Yang baraa'en dinen datiang 
matori di asoon. Yang akeke'en 
dinen datiang matori di malamen. 
Andian bapi dapolaan gulungan 
ambata bintangen. Jaji tampus 
barik malamen nanna asoon, 
dinen iasan aso yang 
kaampaten.



Jaji manjarum bapi Alatala, 
“Ilalam danumen inang arung 
kasuangan, arung andian isi'a 
bayu'. Kenang bea inyaunga 
galung suanen, arung 
andian bayu' burung 
mainsapen urait kalaut,” 
ingka kenang. Jaji tampus 
barik malamen nanna asoon, 
dinen iasan aso 
yang kalimaan.



Mamin dinen manjarum bapi Alatala, “Dari tana'en 
inang arung katio'an ambata baranana inatangen, 
gulungan inatang batiin, gulungan inatang bajinaken, 
gulungan inatang meleten,” ingka kenang. 
Jaji kenang tapat. 



Jaji manjarum barik Alatala, “Se' mamolaki' mantuari 
yang sabalu'en nanka', yang manyuliin lo'ka',” ingka 
kenang. “Ipola iki' yang pande bakuasaan ibona 
gulungan ambata jalu pakaji'en inyaunga galung 
suanen. Bakuasa barik ibona 
ambata gulungan lauk di 
danumen, ambata gulungan 
burung di suanen, ambata 
gulungan inatang 
bajinaken, ambata 
inatang meleten,” 
ingka kenang.



Jaji dabele kole'a Alatala gulungan jalu dapolaan 
laun-launna dinen, maam jaji dabelena. Jaji tampus 
barik malamen nanna asoon, dinen iasan 
aso yang kaanamen.



Jaji mantuari dinen yang dapolaan kole'a Alatala, 
dataro' inang di tanaman Eden. Dataro'a inang datiang 
panuntuani tanaman dinen, mainto' aparuka inang. 



Jaji barik Alatala Yahuwe 
mamarinta lo'a, 
“Angkaanko indi'ang. 
Samuana ambata bua' 
indi'angen pande ikaan 
kausana iko,” ingka 
kenang i Yahuwe. 



“Suma kuparintaangen 
poang lo'u, di'en akat 
bua' seraan yang 
iasanen bua' 
panamuangen ratina 
basa ajau'en nanna 
basa maamen, na'an 
pande ikaan iko,” ingka 
kenang i Yahuwe, “Ati'enko 
angkaan bua' dinen, asona 
ikaanna iko, aso dinen bua 
matenu,” ingka kenang i Yahuwe 
paba'ina lo'a mantuari yang 
dasuro' lalako'en inang.



Jaji ambata inatangen yang dapolaan mamin dari 
tana'en dinen kosanpi kausa asanna, ambata inatang 
lamba'en di tana'en, ambata burung mainsapen di 
suanen. Jaji daawa kausa lo'a 
babakaan to' dabele ati'en ai kalo'a 
asanna kira baranana. Jaji babakaan 
yang masanen dinen asanna ambata 
gulungan inatangen.



Daasan asanna ambata inatang bajinaken, ambata 
gulungan inatang batiin, ambata gulungan burungen. 
Ai poang asanna kole'a babakaan dinen, dinen lalo 
asanna. Poangsi mole' lo'a babakaan 
dinen, kosan dadua'ang 
Inang tumbalianna.



Jaji barik Alatala Yahuwe, dapatindo' dinen babakaan 
de'i. Sampai maam tapat tindo'a. Na'an datamu jaluun. 
Jaji barik patanga'an tindo' maama dinen babakaan, 
darabut tolang rusuka sabala'. Barik 
dinen dapalaliti dinen belean 
lukana. Jaji barik dakaraja 
tolang rusuka dinen padari 
babainyeen. 
Jaji babainyeen dinen 
baru' dawa lo'a 
babakaan dinen de'i. 



Ialalo ratina babakaan arung 
marantang tamatoana, arung 
dapasera nanna bainyena. Yang 
duaan okan lagi' dua. Ipasera barik. 
Kenang ratina.



1 60

Ialalo ratina matena 
dinen. Kole'a baraajaji kasaanga Alatala 
   lo'ka' anak mantuariin, sampai Anaka   
     yang seseraan daparuarang mate  
        mainto' na'anka' mate idukum, 
                mainto' dapatka' tio' 
             salaun-launna, yang iki'  
               parasaya'en lo'a. 



Roma 3:23 Kole'a samuaka' sama rata mamin badosa. 
Na'an tuli kamaamanka', na'an sama nanna kamaamanna 
Alatala dinen yang palin patut ipudiin. Bajao'pi kausaka'. 

Roma 6:23 Kole'a opa' dosaan ialalo dinen kamateanen. 
Poangsi laan pameanga Alatala dinen yang dameang lo'ka' 
kenang poang kenang. Daawaki' tio' salaun-launna kole'a 
maminki' dapasera nanna Kristus Yesus Paraampuanka'. 

Kenang ratina.

Ibrani 9:27 Jaji daiki' di'en anak mantuariin sera-seraka' 
arung mate sakali. Maminki' mate sakali, arungki' madap di 

arona Alatala. To' daurusiki'. 



Epesus 2:8,9 Kole'a okan panamu diri'ka' yang manyuro' 
lo'ka' dakatio' dari ukum dosaan. Yang manyuro' tio' lo'ka' 

kamaamanna atena Alatala. Ialalo dinen pameanga Alatala 
yang itarima'en iki' malaloi kaparasaya'anka'. Okan dari jalu 

ikarajaangen iki' awan opa'ka'. Dinen pameanga Alatala 
yang kenang poang kenang mainto' kosan 

tau pandeen bagap.
 

Roma 10:9,10 Na'an badidit. Kole'a ati'en dari baba'ka' 
dinen iaku' i Yesus dinen Paraampuanka', sampai mondok 

lo'a ateka' parasaya'ka' kole'a Alatala mamin matio' lo'a 
dari matena, inang lalo manyuro' lo'ka' dakatio' barik. 

Kole'a di ateka' lalo parasaya'ka', dari baba'ka' lalo 
mangaku'ka'. Manyuro' lo'ka' barik daanggap tau tapaten di 
arona Alatala, manyuro' lo'ka' dakatio' dari ukum dosaan. 

Kenang ratina.



Yohanes 3:16,17 Ialalo ratina matena dinen. Kole'a baraa 
jaji kasaanga Alatala lo'ka' anak mantuariin, sampai Anaka 
yang seseraan daparuarang mate mainto' na'anka' mate 

idukum, mainto' dapatka' tio' salaun-launna, yang iki' 
parasaya'en lo'a. Alatala manyuro'a lo'a Anaka lo'a duniaan 

di'en, na'an to' itiang maukum lo'ka', itiang patio' lo'ka', 
yang iki' parasaya'en lo'a Anaka. 

 
1 Yohanes 5:11-13 Jaji saksina, kenang. Ilalam jarum 

saksina yang darantangen nanka' dinen, daasan mamin 
daia mameang lo'ka' katio'an yang salaun-launnaan, 

dameang malaloi anaka. Jaji intain maminen mandua'ang 
anaka, mamin bea mandua'ang katio'an yang 

salaun-launnaan. Intain nampiin mandua'ang anaka, nampi 
bea mandua'ang katio'an salaun-launnaan. Kenang ratina.

Na, jaji samuana dinen kusuratang lo'in yang maminen 
parasaya' lo'a asanna anaka Alatala, mainto' itamuna ikin 

maminnin mandua'ang katio'an yang salaun-launnaan. 

